
శతావధాన ప్రశంసా పద్యములు



మునుసంపూర్ణశతావధానము మదాప్తుండైననాగయ్య సే 

ట్తనియన్ మీరొనరింపఁగాంచితిని హైదర్బాదునన్నేఁడునా 

గన ధాత్రీశ్వరుమ్రోలఁజేయుట వినంగాఁగల్గియేతెంచుటం 

గనుభాగ్యంబులభించె వెండియును వేడ్కంగొంటినోసత్కవుల్ 



అనఁగావిందురసజ్ఞులెందఱొసమస్యాపూరణంబందునన్ 

ఘనులీకొప్పరపుంగవీంద్రులని, మున్గన్నారఁగాగంటి విం 

టిని నేఁడీజననాయకేంద్రునిసభన్ నిక్కంబయౌనంటి నే 

ననినన్ వ్యర్ధుఁడఁగాను సేతునవధానాదుల్విలోకింపుఁడీ 



ఎదురంబల్కఁగఁజొచ్చినాఁడితఁడువీఁడేపాటివాఁడంచునన్ 

ముదురుంజూపులఁజూడఁబోకుఁడు మనంబున్నిల్పుకోలేక ప 

ల్కెదమున్ మీకవితాలతాంగివగఁగుల్కెంగాని బాల్యస్థితుల్ 

వదలన్నేరదు నేఁడు ప్రోడయయిమత్స్వాంతంబుఁజూఱుంగొనెన్



ప్రతిభాసంపద, ధారణాబలము, ధారాశుద్ధియున్మీకుసు 

స్థితిమైఁబుట్టువుతో లభించెనన సందేహంబులేశంబులే 

దతిలోకస్తుతులైన మీకుమఱినేనా సర్టిఫైచేయుటల్? 

మతిచాంచల్యముఁజేసి పల్కితిక్షమింపంజెల్లునోసత్కవుల్ 



అలభోజక్షితిపాలకృష్ణనృపులుద్యత్కీర్తిసాంద్రుల్ కవి 

త్వలతాంగిం గడుశ్రద్ధఁబెంచుకతనన్ ధాత్రీధ్రముల్వోలెవా 

రలనామంబులు సుస్థిరత్వముగొనెన్ రాజేంద్ర నీవవ్విధి 

న్సలుపంబూనుటవింటిఁదత్సముఁడఁవైసత్కీర్తిరాణింపవే






పి.వేంకటకృష్ణ కవి

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 27 ఆగస్టు 2020న 05:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

